Naid uchel: Actau 3:7b-8
Cryfhaodd traed a choesau'r dyn yr eiliad honno, 8 a dyma fe'n neidio ar ei draed a dechrau cerdded! Aeth i mewn i'r deml gyda nhw, yn neidio ac yn moli Duw.
(Bydd angen tâp mesur mawr – o leiaf 2m o hyd, gorau oll os ydy o’n 3m)

Pa mor uchel fedrwch chi neidio?

Un centimedr oddi ar y llawr? 5 centimedr oddi ar y llawr?

10cm? 15cm? 20cm? 30cm? 

Pwy sydd am ddod i’r ffrynt i neidio? (Os gewch chi wirfoddolwyr gadewch iddyn nhw neidio).

Beth am neidio 2m 45cm (mymryn dros 8 troedfedd)? 

Dyma wnaeth Javier (ynganwch ei enw fel hyn – Hafiêr) Sotomayor ar 27ain o Orffennaf 1993! 

Pa mor uchel ydy hynny? (Mesur yn erbyn y drws neu’r wal, neu defnyddio athro/disgybl er mwyn rhoi cymhariaeth).

Waw! Mae’n edrych yn amhosibl  - dw i ddim yn meddwl byddai neb yma’n gallu neidio 2m 45cm ar hyn o bryd.

Cofiwch roedd Javier Sotomayor yn dal iawn – roedd e’n 6 troedfedd a 5 modfedd o daldra – talach na (enwch bobl mae’r plant yn adnabod). Ond roedd o dal yn dda iawn am neidio!

Rydyn ni i gyd yn neidio weithiau....i ddal pêl; wrth sgipio; i gyrraedd llyfr sy’n uchel ar silff; i weld dros ben pobl a phlant eraill sy’n sefyll yn ein ffordd ni – mae yna lawer o resymau dros neidio. Does dim rhaid i ni fod yn Bencampwr y Byd fel Javier Sotomayor!
Dw i wedi gweld plant yn neidio am eu bod nhw’n hapus – mae nhw’n neidio a gweiddi run pryd – ‘Yes!’ (neidiwch hefyd!) neu ‘Gôl!’ (neidiwch eto) neu ‘Wwwww!’ (neidiwch)......Dw i’n meddwl bod llawer ohonon ni wedi neidio am ein bod ni’n hapus neu’n gyffrous.

Mae yna hanes grêt yn y Beibl am ddyn yn eistedd ar y llawr yn llonydd am ei fod o’n methu cerdded. Roedd o’n drist iawn, ac yn gorfod gofyn i bobl am arian. Gwrandwch ar y geiriau yma:

1 Un diwrnod, am dri o'r gloch y pnawn, roedd Pedr ac Ioan ar eu ffordd i'r deml i'r cyfarfod gweddi. 2 Wrth y fynedfa sy'n cael ei galw “Y Fynedfa Hardd” roedd dyn oedd ddim wedi gallu cerdded erioed. Roedd yn cael ei gario yno bob dydd i gardota gan y bobl oedd yn mynd a dod i'r deml. 3 Pan oedd Pedr ac Ioan yn pasio heibio gofynnodd iddyn nhw am arian. 4 Dyma'r ddau yn edrych arno, a dyma Pedr yn dweud, “Edrych arnon ni.” 5 Edrychodd y dyn arnyn nhw, gan feddwl ei fod yn mynd i gael rhywbeth ganddyn nhw.
Roedd y dyn yn meddwl fod Pedr ac Ioan am roi rywbeth iddo fo – arian oedd o eisiau. Ond, nid dyna be ddigwyddodd, 

 “Does gen i ddim arian i'w roi i ti,” meddai Pedr, “ond cei di beth sydd gen i i'w roi. Dw i'n dweud hyn gydag awdurdod Iesu y Meseia o Nasareth — cod ar dy draed a cherdda.

Meddyliwch bod Pedr wedi dweud, ‘ Cod ar y draed a cherdda’! Ond wir i chi mae’r Beibl yn dweud be ddigwyddodd nesa,

Cryfhaodd traed a choesau'r dyn yr eiliad honno, a dyma fe'n neidio ar ei draed a dechrau cerdded! Aeth i mewn i'r deml gyda nhw, yn neidio ac yn moli Duw.

Neidiodd y dyn ar ei draed, ac wedyn aeth i mewn i’r deml yn neidio am ei fod o mor hapus! Dyna stori wych o’r Beibl – bod Iesu yn gallu gwella pobl a newid bywydau.

Tro nesaf y byddwch chi’n gwylio athletau/chwaraeon a gweld rhai’n neidio’n uchel cofiwch am y stori am y dyn yn y Beibl oedd yn neidio am ei fod o mor hapus.

Gweddi: 
Ein Tad....

Neu

Gweddïwn: Diolch i ti am fod yn Dduw mor fawr, a chryf a doeth. Diolch dy fod ti’n ein caru ni. Helpa ni i gredu’n Iesu fel roedd Pedr ac Ioan yn wneud. Helpa ni hefyd i helpu eraill ac i fod ag amser i bawb. Amen.

[Mae yna gân addas: 404 Caneuon Ffydd] 
Aeth Pedr ac Ioan un dydd 
i'r deml mewn llawn hyder ffydd 
i alw ar enw Gwaredwr y byd, 
i ddiolch am aberth mor ddrud.

Fe welsant ŵr cloff ar y llawr, 
yn wir, 'roedd ei angen yn fawr; 
deisyfodd elusen, rhyw gymorth i'w angen, 
a Phedr atebodd fel hyn:

"'Does gennyf nac arian nac aur,
ond rhywbeth mwy gwerthfawr yn awr: 
yn enw Iesu Grist o Nasareth, 
saf ar dy draed."

Aeth dan rodio a neidio a moli Duw, 
rhodio a neidio a moli Duw, 
"Yn enw Iesu Grist o Nasareth, 
saf ar dy draed."

